Nafarroako Parlamentuko Mahaiak, 2016ko irailaren 5ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Javier García Jiménez jaunak aurkezturiko mozioa, zeinaren bidez Nafarroako Gobernua premiatzen baita San Francisco Javier Zahar Etxearen Mankomunitatean dauden Cabanillasko bizilagunei informa diezaien Cabanillasen berriz erroldatzeko aukera daukatela.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2016ko irailaren 5ean

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Popularreko foru parlamentarien elkarteko foru parlamentari Javier García Jiménez jaunak, Legebiltzarreko Erregelamenduan ezarritakoaren babesean, mozio hau aurkezten du, Osoko Bilkuran eztabaidatzeko eta onesteko. Mozioaren bidez, Nafarroako Gobernua premiatzen da Cabanillasko Udalarekin koordinatuta Cabanillas-Fustiñanako egoitza mankomunatuan dauden herriko bizilagunei jakinaraz diezaien Cabanillasen berriz erroldatzeko aukera daukatela, eta, halaber, zerbitzu hori erabiltzeko ez dela beharrezkoa Fustiñanan erroldatuta egotea.

Orain dela hamar urte inguru eraiki zen Erriberako Fustiñanako herrian San Francisco Javier Zahar Etxearen Mankomunitatea, zahar etxe baten zerbitzua eskaintze aldera herriko bizilagunei nahiz Cabanillaskoei.

Zahar etxea sortu zen, teorikoki, bi herriei zerbitzu emateko; praktikan, aldiz, zahar etxea erabili nahi izan duten Cabanillasko bizilagunei eskatu zaie Fustiñanako herrian erroldatu daitezen.

Nahitaez erroldatu beharrak hautsi egiten du zahar etxearen sorrerako helburua –bi udalek horregatik mankomunatu zuten zerbitzu hori–, eta kalte ukaezina dakarkie Cabanillasko bizilagunei, zeinek San Francisco Javier Zahar Etxea erabiltzeko eskubide berbera izan beharko bailukete.

Erabaki proposamena:

Hortaz, Nafarroako Parlamentuak Nafarroako Gobernua premiatzen du:

1.- Cabanillasko Udalarekin koordinatuta Cabanillas-Fustiñanako egoitza mankomunatuan dauden herriko bizilagunei informa diezaien Cabanillasen berriz erroldatzeko aukera daukatela, bai eta familiako medikua hautatzeko jarraitu beharreko prozedurari buruz ere.

